
Ɓakey 
ɓanjongamat ɓayi 
bax ofëna or Apexa 
ol. Ata Yesu ƴe ko gër 
ingol ind Betani, gër ed 
lëg baxo Lasar, ar xanin ɓaŋo 
gër ecës an. Na w̃eɗëgu ko 
Mari icëlakuŋ ir angiri ir 
këni w̃acënd nar, ir xem 
bax akanji mbaŋ. Xoŝ ko osapar or 
Yesu oŋ, do këŋo fëxwëcënd gë 
omban ondexëm. Ata otëñer onëngax oŋ 
xëñëk ɗek iciw̃ iŋ. 



Yuda Isëkariyot, asëfan ar Yesu hi baxo, ang hi bani 
ɓësëfan epëxw gë ɓëxi ak. Mëŋ ƴe bax gër ɓëŝaɗaxan 
ɓëlëngw wëlërëgu këni ang këɓi 
rëca eno tëraxën Yesu ak. 
Ado gë onënga fo ɓaxët bano 
do fëna bani mëne koɗi këno 
yël. Elod amëd aŋo baxo 
ŝaland Yuda nand 
kë ỹap eɓi tëran 
Yesu na.



Ƴe këni ɓësëfan ɓën rix këni ang fel 
këɓi Yesu ak do ŝemërax këni ed 
Ofëna or Apexa el. Ga këni ƴambëra, 
Yesu w̃eɗ ko mburu iŋ, ŝëkwa këŋo 
Kaxanu do hëbëndër ko. And yël këɓi 
ɓësëfan aŋ, re ko: «Kanayin en ƴamb, 
eman endam eŋ ex.» W̃eɗ ko ɓëte 
akalama and gë ngoƴ aŋ. 



Ga ŝëkwa këŋo Kaxanu yël këɓi, 
re ko ɓëte: «Yëlarin wën ɗek, 
oŝat oram oŋ ex, oŝat or 
eter ed gë Kaxanu oŋ. Oŝat oŋo 
kë ŝar eɓi teɓanaxën Kaxanu 
ɓamena ɓaŋ ɓela ɓëranjëm.»



Ga xucak eŋo, Yesu w̃ac këŋo Piyer: «Simoŋ, Simoŋ, 
anëka ỹandi këŋo ɗe Sindan eŋun kaɓasa ang bële fo. 
Ɓarikan wëno aŝalen ŝalen këmi exi ɓayixën ekwëta ed 
xwëta këƴe el, kërex capër na ɗek ɗek. Do wëj and këƴ 
ɓakawëɗ aŋ, kemëniɗëɓi ɓoɓinëx.» Ata re ko Piyer: 
«Axwën, wëno aw̃elëk hi këme mi tëf xali lëf gër epëra 
do xali gër ecës.» Yesu 
yaka këŋo: «Piyer, ga 
re këme, doro 
ɗamana exo yata 
ecare el wëj anëka 
këƴ ƴaxëta 
ɓakëlëbëd 
ɓatas.»



Ga xucak eŋo, Yesu gë 
ɓësëfan ɓën ƴe këni gër 
ed këni w̃acënd 
Getësemani. Ga h̃at 
këni, fel këɓi: 
«Ñëparayin ro do wëno 
me nacëta me calew.» 
Ga ko ŝale, ko rend: 
«Faba, wëj xorëk eƴ di 
ɓeỹ ɗek, pangacënële toro 
ind kërexe wëcan iŋo. Ɓarikan 
dil ɗe ang ỹandi ki wëj ak, ax 
gi ex na ang ỹandi ke wëno 
ak.» 



Ata Yuda lëngweliw këɓi enga end ocoroɗa do gë 
ɓënëkona eŋ eno tëraxën Yesu ga law̃ënëgu kënëɓi 
ɓëŝaɗaxan ɓëlëngw ɓën do gë Ofariseŋ ok. 
Ɓërëmar lëkayaw këni ɓenjeb, ɓëjo oɗambo, 
do ɓëjo ɓëte oỹënga or emer. 
Ata aɓat w̃ëlën këɓi, saw̃ këŋo 
xaɗëp ir aŝaɗaxan alëngw in 
baɗ anëf and liw̃ aŋ. Ɓarikan 
Yesu re ko: «Teɓin, gwac ex!» 
Na ga lëk këŋo asoŝan ajo gër 
anëf, fakën këŋo. 



And sëra këno Yesu aŋ, w̃ëla këno monas xali gër 
yangana ir iciw̃ ind aŝaɗaxan alëngw, ata Piyer këɓi 
sëfëgund nacët ako. Ga fëtën këni 
xoɗux mërëxand ir 
yangana, ỹëpara këni 
jeƴ gër oyesa do Piyer 
xetëna këɓi moñëpa. 



Xaɗëp iɓat ir aŝaɗaxan 
alëngw, ir hi bax nëng 
iɓat gë ar saw̃ën ɓaŋo 
Piyer anëf an, w̃ëka 
këŋo: «Ax gi ex na 
nde gë wëj watëgu 
këmun gër andëɗa?» 
Piyer ƴax ko gaŝëxe. 
Ata amëd aŋo dëŋ yata 
ko ecare el. Piyer ŝan ko 
kwël do ko sesëxënd ga 
fulët këŋo otes.



Ɓëŝaɗaxan ɓëlëngw ɓën, gë ɓëŝalen 
ɓën do gë ɓëxarëk ɓër Ɓëŝëwif ɓën 
xani këni ɓën ɗek do w̃ëla këŋo Yesu 
gër Pilat. Ata Pilat w̃ëka këŋo Yesu: 
«Wëj nde ex emun end 
Ɓëŝëwif eŋ?» Yesu 
yaka ko: «Wëj w̃ac ke 
ɗe mondako!» Pilat w̃ëka 
këɓi gaŝëxe ba noỹo sana 
këno eŋo, xarak mëŋ Yesu 

ỹandi baŋo eŋo teɓët. 
Ata yaka këni ŝor: «Ali, 

pikalo gër kërëwa! Pikalo gër 
kërëwa!» 



Pilat seɓ këŋo Yesu gër otaxan od 
ocoroɗa, ɓën w̃ëla këno eno pikax.
Ata ocoroɗa ok këno w̃ëland Yesu eno 
pikax. Lëɓin këno mëŋ dëŋ kërëwa in, 
do ko ŝanënd angol aŋ ond gër ed 
këni w̃acënd «Golëgota», gë eyeƴan 
ed Ɓëŝëwif el, mëne ngëŋ «Itënd ind 
ang egor». 



Fën fikax bano Yesu gër kërëwa. 
Andamat fika banëɓi mëŋ gë ɓërek 
ɓëxeỹax ɓëxi: ajo gand liw̃, ajo 
gand ŝame. 



Eñan eŋ aŝilipa ŝilipa bax. Ata h̃esik ciɗët anjëm 
amëgax and bax weɗind lëngwe ir Aciw̃ and Kaxanu 
aŋ. Aŋo xeỹ ko Yesu: «Faba, anëka këmi w̃aŝëlind 
angoc andam aŋ.» Ga yeƴan ko 
na mondako, kwël xoti ko. 



Ata h̃atëgu ko na, Yosef Iɓarimate. 
Mëŋ ar gapak ebaxo gër Amara 
and ɓëlëngw ɓër Ɓëŝëwif. 
Aŝëni baxo ŝënind ɓëte 
owun or Kaxanu ol. Ga 
xapina ko, ƴe ko gër 
Pilat exo mëkaw 
eŋo maŝ eman end 
Yesu eŋ. 

Yosef yëcëgu 
ko këpas. Fedali 

ko eman end Yesu eŋ 
gër ed fika bano. Ga 

fëlëra këŋo gë këpas in, 
w̃ëxëta këŋo lëf në ỹeg ir 

fës bani gër aparëfac 
ang oxel fo do fëŋ ko 

lilaya in gë angaỹ atëm. 



Yatir akey and eteyëta, ɓëŝaɗaxan 
ɓëlëngw ɓën do gë ofariseŋ 
ok sëfër këni ɓura-ɓura 
gër eyang ed Pilat. 



Ga h̃at këni, fel këno Pilat: «Wëj 
axwën areɓi an ƴow këmi mi nangën 
mëne anëgwëŝ ajo, and 
ɓayi baxo aɓëngw aŋ, are 
baxo rend mëne and kë 
xuca ɓakey ɓatas aŋ, 
axani ko xani gër 
ecës.»
 
 



«Ata ɓëŝaɗaxan ɓëlëngw ɓën do gë 
ofariseŋ ok sëfër këni gë ocoroɗa 
ok xali gër ỹeg. Ga xër 
këni oŝëɓa gër angaỹ 
and fëŋaxën bani ỹeg 
aŋ, ocoroɗa od seɓ 
banëɓi na ok këni 
nëkonand.»



Ga xucak akey and eteyëta aŋ, yatir 
oganjar, mopëɗ gëɓër, Mari 
Madëlen gë Mari iŝandaw̃ ƴe 
këni gër ỹeg ir Yesu. Ga 
këni h̃at, ebar el kë 
rëgënd. Ata fedaw ko 
elod gërorën meleka 
ir Axwën, xën ko 
angaỹ and 
               weɗixën 
                 bani

lilaya ir ỹeg 
aŋ, do ỹëpaxën 

ko. Ocoroɗa ok këɓi 
rëgëndërand. Ga xap 

këɓi anjiỹ aŋ, këni 
wëcërand reɓe 

reɓe ang ɓëŝësëk 
fo. 



Meleka in fel këɓi ɓësoxari ɓën: «Wën 
cëŋ këren yëdara na! Aye nang 
këme mëne Yesu, ar fika bano 
an, këno ŝaland. Axo bo ex 
na ro, anëka xani ko gër 
ecës ang reƴa baxo 
ak. Ƴowën tan en 
nëkon gër ed 
xwët bano.»



Ga wël këni eŋo, Mari Madëlen, gë Mari 
iŝandaw̃ w̃ara këni gë anjiỹ foeni ŋaw̃ëta 
ỹeg in. Er ɓar bax gër ow̃ëkw oreɓën 
anjiỹ gë onënga osëm. Hër këni eni 
tëfëtërax gër ɓësëfan. Ata ga fed 
këni gë Yesu, ŝëma këɓi. Ɓën 
ga sëka këno, foxi këni. Ga 
këno lëkëra gër osapar, ŝale 
këno. 



Ata Yesu ŝanayaxën këɓi ɓësëfan epëxw gaɓat ɓën 
gër ed bani ƴambërand. Arexëra rexëra baɓi mbaŋ në 

end oŋëpëgënan odeɓën eŋ, do gë në end emëŝ 
endeɓën eŋ, gayik anëɓi kwëta bana ɓër wat baŋo ang 

nëngëta ko ɓën. Axwën Yesu, ga felëra këɓi na 
mondako, ŝëg ko kwël ƴaŋ gër orën do ỹëpax ko gand 

liw̃ ir Kaxanu. 

«Gayikwa Kaxanu mbaŋ h̃an këɓi 
ɓela ɓër gër ngwën ro ɓën, mëŋ 

yëlaxën këɓi Asëñiw̃ ar tañ arexëm 
an, do ar këŋo xwëta yo exo cot 

aniyan and din aŋ.» 



Ɓërom 3:23 Gayikwa epitëndër ax gi ex na: ɓela ɓën ɗek 
w̃enan këno Kaxanu, do mëŋ h̃awëtaxën këɓi enjaran 

endexëm eŋ. 

Ɓërom 6:23 Acosa and ar watak edi ed ɓeñëŋënax aŋ ecës 
el ex. Ɓarikan, er ko yëlënd ayël fo Kaxanu in ex, aniyan 

and din and paɓ gë eɓar ed ɓar kën gë Yesu Kërisët, 
Axwën areɓi el.

Ɓëŝëwif 9:27 Ala an amat fo ko ŝësënd, ata Kaxanu eŋo 
kiti. 

Ɓëhefes 2:8,9 Enimin, wën ga xwëta këno Kaxanu 
fexënaxën këŋun gë oyekax orexëm ol. Eŋo oyël orexëm 
ex, ax gi ex na er feyët kën gë andewën. Awa gayikako ax 
gi ex na në end ɓenjekax ɓend ri kën gë andewën fexaxën 

kën, ala ax kor na exo daf na. 



Ɓërom 10:9,10 Enimin, angëmëne, gë etëỹ edeƴ el dëŋ, 
këƴ reƴand mëne Yesu ex Axwën an, do angëmëne gë 
emëkw edeƴ el, axwëta xwëta këƴ mëne Kaxanu axanin 

xanin këŋo gër ecës, afex këƴ fex. Gayikwa and ko w̃a ala 
gër emëkw aŋ ko hind ar ŝenene gër ogës od Kaxanu, and 

ko reƴa gë etëỹ edexëm aŋ ko fexënd. 

Ŝaŋ 3:16,17 «Gayikwa Kaxanu mbaŋ h̃an këɓi ɓela ɓër gër 
ngwën ro ɓën, mëŋ yëlaxën këɓi Asëñiw̃ ar tañ arexëm an, 

do ar këŋo xwëta yo exo cot aniyan and din aŋ. Enimin, 
Kaxanu eɓi pexënaxën ɓela ɓën law̃ënëgu këŋo Asëñiw̃ 

arexëm an gër ngwën ro, ax gi ex na eɓi nëpaxën.»

1 Ŝaŋ 5:11-13 Watin er ex osede olo in: Kaxanu yël këɓo 
aniyan and din aŋ do aniyan aŋo gër Asëñiw̃ ex. Ar ɓar 

këni gë Asëñiw̃ ar Kaxanu an kë ŝotënd aniyan aŋ, ɓari ar 
ani ɓare ex na an, axo cotënd na. Eŋo këmun ỹëgwënëlind 

en nangaxën mëne aŝot ŝot kën aniyan and din aŋ 
wën ɓër xwëtak ow̃ac or Asëñiw̃ ar Kaxanu ɓën. 

